
Lëtzebuerg. Finanzkris. Am Joer 2008.


De Jerry Müller, e Premièresschüler, sëtzt a sengem Aarbechtszëmmer. Hien ass am Gaang Faust ze liesen. Et fält op, datt him d’Lektür vun deem Buch relativ schwéier fält. Hie reegt sech op.


Jerry : Lo hunn ech Philo, Geo an Eco geléiert a sinn awer kee Stéck weiderkomm. Ech Idiot weess genee sou vill ewéi virdrun, dat heescht guer näischt. Wat bréngt dat, all Dag, a menger klenger Kummer, stonnelaang ze béchsen, wann ech et e puer Minutten drop erëm vergiessen? Ech wëll hei raus, mäin eegent Liewe féieren, an net esou wéi mäi Papp ginn. Aacht Stonnen op engem Büro schaffen, dat ass näischt fir mech. Ech sinn zu méi bestëmmt. Ech wëll Spaass, Geld, Muecht, an, wann et muss sinn, da sinn ech esouguer bereet, den Däiwel héchstperséinlech erauszefuerderen, fir dat z’erreechen. Wat interesséiert mech dee Premièresdiplom?


De Papp trëtt op.


Papp : A wat maache mir rëm hei? Näischt, gesinn ech. Wéi ëmmer! Hues du vergiess, datt d’Exame gläich ufänken? Aus dir wäert wuel ni eppes ginn. Du kanns frou sinn, datt ech et op d’mannst am Liewen zu eppes bruecht hunn.


Jerry : Oh, Papp, ech hunn dir et schonn dausend Mol probéiert z’erklären, mee du wëlls mech net verstoen. Dat eenanzwanzegst Joerhonnert brauch keng Statue méi ; ech mengen, keng Modeller, keng sozial Klassen, keng Hierarchie, keng Stabilitéit. Eis modern Welt bitt eis dausende vu Méiglechkeeten un.


Papp : Lo fänk net erëm mat dengem Schwachsinn hei un!


Jerry : Fir dech ass dat villäicht Blödsinn! D’Vergaangenheet ass esou komplizéiert : Dem Goethe seng Sprooch, d’Mathé…ech hunn den Duerchbléck komplett verluer, an d’Zukunft mécht mir méi Angscht wéi soss eppes. Dat Eenzegt, wat menger Generatioun nach bleift, ass de Moment selwer, an dee wëll ech genéissen.


Papp : Ech kann dir net méi nolauschteren. Vu datt s du sou gär vu Méiglechkeete schwätz, ginn ech dir der elo zwou : entweder du gëss dech ellen drun, oder ech geheien dech aus dem Haus.


Jerry : Da maach et! Souwisou ginn ech hei futti an dësem klenge Lëtzebuerg. Ech wëll an déi grouss Welt, iergendwou am Réseau meng Plaz fannen an net, wéi s du, eng Roll spillen an enger Struktur, déi mir stänneg verbessere mussen. Ech wëll kee Beruff ausüben, deen et muer villäicht schonn net méi gëtt. Ech wëll flexibel bleiwen, op fir all Geleeënheet sinn. Wann den Zoufall mir eng Chance gëtt, da wëll ech se och notze kënnen. Ech wëll iwwerall gläichzäiteg sinn, mat deenen enge schwätzen a gläichzäiteg erreechbar fir anerer sinn.


Papp : (Hie wëll him eng klaken.) Ech géif dech am léifste bei der Däiwel schécken.


Jerry : Léiwer an der Häll, wéi mat iech hei ze wunnen.


Wéint der Roserei, peekt sech de Papp um Niveau


vu sengem Häerz un. D’Mamm kënnt besuergt


eran.


Mamm : Häerzi, beroueg dech dach! Dat huet kee Sënn, du weess, wéi déi Jugendlech sinn. An denk un däin Häerz!


Papp : (Während hien oftrëtt.) Däi Bouf ass e Vollidiot.


Mamm : Et deet mir leed, mäi Jong, fir säi Behuelen, mee, du muss wëssen, däi Papp huet et am Moment net einfach op senger Aarbecht.


Jerry : Mamm, ech muss hei fort, soss ginn ech ënner. De Papp versteet net, datt et ëmmer manner Aarbechtsplaze ginn, déi fir e ganzt Liewe bestëmmt sinn. All Dag kënnt eng nei Technologie eraus, sou datt och deen neisten Handy scho muer seng Plaz an engem Musee huet.


Mamm : Jo, mee, Stupp, däi Papp huet dach och e bësse Recht. Du kanns däi Liewen och net einfach esou ewechgeheien ; du kanns definitiv méi.


Jerry : Ech ka mech awer net méi wéi fënnef Minutten op eppes konzentréieren. An et nervt mech, datt s du einfach keng eege Meenung hues. Wann ech mat engem schwätzen, dann erwaarden ech vun deem, datt hien net dat widderhëlt, wat grad gesot ginn ass.


Mamm : Et ass awer wichteg, datt s du deng Première packs.


Jerry : Ech dreemen awer éischter vun engem Liewen, dat ëmmer erëm nei ufänkt. Ech wëll ëmmer a Beweegung bleiwen a gläichzäiteg keen Zil hunn.


Mamm : Mee, mäi Jong…


Jerry : Hei, looss mech einfach mat Rou.


D’Mamm geet traureg of. D’Schwëster kënnt


eran.


Beatrice : Moien, Brudderhäerz!


Jerry : Elo kënns du mech och nach nerven! Wat wëlls du?


Beatrice : Ech hunn héieren, wéi eis Elteren mat dir ëmgespronge sinn, an ech fannen dat net fair.


Jerry : Géi zeréck bei deng Märercher. Du bass nach ze jonk, fir ze verstoen. De Papp gehéiert eben der aler Generatioun un, enger Generatioun, déi léiwer stierwe wéilt ewéi hir Meenung änneren. Wann de Papp haut mäin Alter hätt, kéim hie mat senger Mentalitéit net virun am Liewen. Hien ass ze rigid.


Beatrice : Ech verstinn awer, wat s du mengs. Et ass genee wéi beim Schnéiwittchen.


Jerry : (Hie laacht.) Du méchs de Geck.


Beatrice : Neen, mee da lauschter! D’Schnéiwittchen ass zum Schluss déi Prinzessin ginn, déi hatt ëmmer war, ebe grad, well hatt sech ëmmer trei bliwwen ass, egal wéi vill Problemer seng Mamm him gemaach huet.


Jerry : Du bass blöd, Beatrice! Haut geet et drëm, alles, awer wierklech alles, auszeprobéieren, souvill verschidde Liewen ze liewen ewéi méiglech, ganz onofhängeg dovun, wéi een denkt.


Beatrice : (Mat Tréinen an den Aen.) Oh, Jerry, ech wollt dech dach nëmmen e bëssen opmonteren.


Jerry : Endlech sinn ech all menge Plogeeschter lass. (Hien hëlt säi schwaarze Puddel an den Aarm.) Oh, wäers du nëmmen de Mephisto, du wiers meng Rettung.

D’Maggie trëtt op. Dem Gretchen seng Zwillingsschwëster. Lénks a riets vum Maggie gesäit een d’Gretchen an den Tom an der Foto. Am Hannergrond, Prayer to Lucifer.


Maggie : Ech haassen d’Fraen. D’Hausfraen, déi glécklech doheem Kachrezepter duerchbliederen. Déi Duuss, déi mat engem naive Grinsen am Gesiicht soen : « Neen, d’Geld mécht net glécklech », oder : « Kuck, dat Kleed hei! Ech hunn et selwer gemaach. » An déi kleng sensibel Blimmercher réischt, déi ëmmer rëm widderhuelen : « Ech sinn net esou wéi déi aner Fraen. » Well, iergendwann, kënnt ëmmer eng Persoun, déi si täuscht, an da kräische si. Wat déi mech eréischt nerven, déi éiweg vum Alldag, vun hirer Aarbecht schwätzen. Si wéilten am léifste fortlafen, an do denken ech mir : « Da verschwannt dach endlech. » An da ginn et déi, déi ëmmer Problemer mat hire Männer hunn. Mat Aen, wou schonn all hir Illusioune sech zeréckgezunn hunn, soe si dir : « Et ass mäi Schicksal ze leiden. » An da ginn et déi, déi ëmmer alles besser wëssen. Wat déi mech langweilen! An da ginn et déi, déi sou maachen, wéi wa si net verstoe kéinten, firwat hinne souvill Männer nolafen. (Mam Publikum.) An dir, wann dir éierlech mat iech selwer sidd, haasst dir déi Fraen net och? (Wéi virdrun.) A wéi ass et mat deenen, déi ëmmer gutt gelaunt sinn, ëmmer eng Iwwerraschung oder e Kaddo fir déi aner hunn. Ech géif déi am léifsten erwiergen, an, ech si sécher, all Geriicht vun der Welt géif mech esouguer dofir belounen. (Geet bei seng Schwëster.) Mee du, Gretchen, meng Zwillingsschwëster, ech haassen dech, well ech jalous op dech sinn. A well ech jalous op dech sinn, heescht dat net, datt ech dech och gär hunn? Oh, ongerecht Elteren! Dir hutt him alles ginn, d’Schéinheet an d’Intelligenz. Dir waart esou glécklech, du an de Jerry, déi Zäit, wou dir zesumme waart, mee du weess nach net, datt ech iech ausernee bruecht hunn. Ech hunn dem Jerry gesot, du häss dech mat engem anere kritt, a scho war et ëm iech geschitt. (Geet bei den Tom.) Ech haassen och d’Männer, d’Pessimisten, déi, déi denken, datt et keng Zukuft gëtt. Déi misst een aspären. Si schwätze vun der Mënschheet, wéi wa si se erfonnt hätten. Si mengen, si missten d’Welt retten, de Leit hëllefen. Ech haassen de Muskelprotz, perfekte Beweis, datt mir vum Af ofstamen. Si iessen alles réi, dusche kal, loosse sech gär vun alle Meedercher betatschen, schwätzen haart a soe jidderengem, mat engem Klapps op de Réck, datt ee mol Sport maache sollt. Si mengen, si misste mat engem Schlitt duerch ganz Russland reesen, oder mat engem Gummiboot vu Japan an Amerika segelen. An ech bieden de Luzifer un, datt si et endlech maachen. An da ginn et déi Sensibel, déi doheem just als Deko déngen. An da ginn et nach déi, déi mengen, Krimineller ze sinn. Si soen, si hätte während véier Nuechten net geschlof ; si schwanke vun engem Bistro an deen aneren a verroden eis genee, wéi vill Spillscholde si am Casino hunn. Si behaapten, si wiere mam Alkohol bestuet a gläichzäiteg wënsche si sech, datt den Himmel si erléist. Ah, wier ech dach nëmmen den Herrgott a Persoun! Ech géif se all bei der Däiwel schécken. (Zum Tom.) An dech, Tom, dech haassen ech och. Ech si just mat dir zesummen, fir menger Schwëster ze weisen, datt ech och schéi sinn.

De Jerry an den Tom sinn an engem Schlofzëmmer, beim Tom doheem. Si lauschtere Smells Like Teen Spirit, wéi ëmmer, wa si zesumme sinn. Si danzen, sprangen, moschen… Nom Danzen, maache si sech eng Béchs Béier op a prosten, wéi déi bescht Kolleege vun der Welt.


Tom : Ei, dat huet richteg gutt gedoen.


Jerry : Tom, dat sees du gutt, virun allem esou kuerz virun der Examenszäit.


Tom : So mol, Jerry, mir kennen eis dach scho vill ze laang. Ech gesinn, datt eppes bei dir net stëmmt.


Jerry : Dir kann een definitiv näischt verheemlechen. Jo, ech hunn e bësse Stress doheem…Sträit…weess du, d’Elteren…an dee ganzen Drock vum Premièresexamen. Wéi kënns du dann iwwerhaapt virun?


Tom : Na ja, zum Gléck hunn ech fréi ugefaang, all eis Coursen ze widderhuelen, soss wier ech elo sécherlech a Schwieregkeete geroden.


Jerry : Du?! Wéi kënnt dat dann?


Tom : Ma jo, ech hunn eng Iwwerraschung fir dech. Hatt wäert sécher net laang op sech waarde loossen.


Jerry : So mir net, datt s du meng Ex, d’Gretchen, och hei agelueden hues?


Den Tom gëtt keng Äntwert, mee schmunzelt just.


Et tockt un der Dier.


Tom : Ma gesäis du! Wann ee vum Däiwel schwätzt…


D’Maggie trëtt op. Dat éischt, wat hatt mécht,


ass den Tom ofknuutschen, virum Jerry.


Jerry : Maggie? Du? Hei?


Maggie : Do stauns du awer, gell?


Tom : Mir sinn elo zënter e puer Wochen eréischt zesummen. An ech kann dir eppes verroden, hatt léisst mech kaum nach fënnef Minutte mat Rou. (Den Tom deit un, mat Hand an Aen, datt d’Maggie an hien zimlech oft matenee schlofen.)


Maggie : Ma jo, ech sinn dach net esou wéi meng Schwëster, d’Gretchen! Gell, Huesi? (Hatt gëtt dem Tom gläichzäiteg e Kuss op de Bak.)


Tom : Euh…jo…sécher.


Maggie : (Zum Jerry.) Anscheinend waart dir zwee sechs Méint zesummen, ouni datt iergend eppes am Bett tëscht iech gelaf ass.


Jerry : D’Gretchen ass e seriöt Meedchen. An et deet mir bal leed, datt ech him de Kuerf ginn hunn.


Maggie : Tjo, mee, soubal s du de Réck gedréint has, huet hatt den Éischtbeschten einfach ofgeknuutscht.


Jerry : Et ass schwéier ze gleewen, mee wann s du et sees…D’Eifersucht ass wéi de Schiet vun der Léift. Heiansdo geet d’Eifersucht der Léift just no, heiansdo begleet si se och, mee d’Problemer fänken un, wa se d’Léift bis iwwerholl huet. Ech hat d’Gretchen wierklech gär, mee d’Angscht, hatt ze verléieren, huet mech dozou verleet, mat him Schluss ze maachen, ier et iwwerhaapt esou wäit komm ass. Wann ee Jong an ee Meedchen zesumme kommen, wie gëtt hinnen d’Garantie, datt déi Leidenschaft, déi si zesummebruecht huet, och éiweg dauere wäert? Och wann d’Gretchen viru mir op d’Knéie gaang ass, fir mir seng Onschold ze beweisen, wie garantéiert mir, datt enges Daags d’Gretchen net awer villäicht léiwer an den Äerm vun engem anere wier?

